PAGE  
2

Қазақстан Республикасы Парламенті Мәжілісінің депутаты                             Ж. Ахметбековтың Қазақстан Республикасының Еңбек және халықты әлеуметтік қорғау министрі Т.Қ.Дүйсеноваға депутаттық сауалы
Құрметті Тамара Қасымқызы!

Қазақстан Республикасы Парламентінің Мәжілісіне оралмандардан үндеу хат келіп түсті. Бұлар 1991-92 жылдары елге оралған, Монғолиядан көшіп келген қандастарымыз. Олар өздерінің зейнетақымен қамтамасыз етілуге қатысты туындаған жағдайларға қатты алаңдап отырғандарын хабарлады.  


Еліміз тәуелсіздігін жариялағаннан бастап шет елдердегі отандастарымыздың елге оралуына барлық жағдайларды жасап, мемлекеттік дәрежеде көмек көрсетілді. Салихалы жүргізілген мемлекеттік саясаттың нәтижесінде осы уақыттар ішінде Қазақстанға миллионнан астам отандастарымыз оралып, еліміздегі демографиялық ахуалдың едәуір жақсаруына әсер етті.  

Дегенмен, мемлекет тарапынан қаншама қолдау көрсетілді десек те, көші-қон мәселесінде шешімін таппай жатқан мәселелер де баршылық. Соның бірі – Моңғолиядан келген оралмандардың еңбек өтілінің есептелмеуіне қатысты болып отыр. 
Оралмандардың зейнетақы және әлеуметтік қамсыздандыру мәселелері Қазақстан азаматтарымен бірдей «Қазақстан Республикасында зейнетақымен қамсыздандыру туралы» Қазақстан Республикасының Заңымен реттеледі. Заң бойынша оралмандар Қазақстан азаматтығының болуына не болмауына қарамастан, ел азаматтарымен бірдей зейнетақымен қамсыздандырылу құқығын пайдаланады. Заңнамаға сәйкес зейнетақының мөлшері еңбек өтіліне және зейнет алды кезеңінде алған орташа айлық табысына байланысты болады.  
Алайда, 2014 жылғы 8 сәуірден бастап Қазақстан мен Монғолия арасында жасалған әлеуметтік қамсыздандыру саласындағы ынтымақтастық туралы Келісімнің күшінің жойылуына байланысты Моңғолиядан оралған оралмандардың зейнетақысы күрт төмендеп кеткен. Себеп, оралмандардың Моңғолиядағы еңбек өтілінің есепке алынбауынан болып отыр. 

Мысалы, үндеу хат авторлары Моңғолиядағы мемлекеттік қызметте 46 жыл еңбек өтілі бар Шаяхмет Бұрханұлы 12 850 теңге жәрдемақы алса, сол секілді еңбек өтілдері есепке алынбай жәрдемақымен отырған оралмандар Сәлменұлы Жұқан мен Қабылқызы Балапан да 11 000 теңге көлеміндегі жәрдемақыны қанағат тұтуға мәжбүр болып отыр. 

Мемлекеттер арасындағы бұл келіспеушіліктер ең алдымен бұқара халыққа соққы болып тиуде. БАҚ-ның деректеріне сүйенетін болсақ Моңғолияның Әлеуметтік қамсыздандыру министрлігі екі Тараптың арасындағы Келісімнің күшін жою туралы бастамашылықты Қазақстан Үкіметі тарапынан болғанын, ал Моңғол Тарабы аталған Келісім бойынша ынтымақтастықты одан әрі жалғастыруға әзір екендігін мәлімдеген. 
Бұл мәселе жұртшылық арасында, БАҚ-да өте қызу талқылануда. Оралмандардың еңбек өтілінің есептелмеуі, яғни Қазақстан мен Монғолия арасында жасалған әлеуметтік қамсыздандыру саласындағы ынтымақтастық туралы бұл Келісімнің күшінің жойылуы осы елден Қазақстанға қоныс аударып жатқан қандастарымыздың көшінің тоқтауына әкеліп соғуы мүмкін. 
Құрметті Тамара Қасымқызы! Үкімет қай кезде де ең бірінші ұлттық мүддені, яғни мемлекеттік мүддені басшылыққа алуы тиіс. Сондықтан «Халық коммунистері» фракциясы Сізден осы мәселені Үкіметтің қарауына шығаруыңызды және оның маңыздылығын ескере отырып, шешімін табуға ықпал етуіңізді сұрайды. 
Депутаттық сауалды Қазақстан Республикасының қолданыстағы заңнамасында көзделген тәртіппен қарап, жауап қайтаруыңызды сұраймыз. 

